
Transkrisaun Entrevista 

A. Karaterizasaun pessoal entrevistadu 

  

Naran entrevistadu : M.S.L.  

Seksu   : Feto 

Idade   : 17 Anus 

Klasse   : 2
u
 Anu/CT 

Pozisaun   : Informante adisional 

Naran eskola  : ESG1 

Tipu eskola  : Públiku 

Lokalizasaun eskola : Vera Cruz  

Data entrevista  : 12-07-2021 

Lokal entrevista  : Eskola 

Durasaun entrevista : 10 minutus : 29 segundus 

 

B. Pergunta no resposta  

 

1) Karik ita bot koñese kolega sira ne’ebé baibain abandona atividade aprendizajen? 

R: Koñese, koñese diak uluk sei 1
u
 anu mak hanesan ne’e, sira ne’ebé husik hela aula 

ne’e iha ema na’in 5  

 

2) Tuir ita bot nia hatene tanbasá mak kolega sira abandona atividade aprendizajen? 

R: Tuir ha’u-nia hanoin sira mai eskola hanesan sira baruk, dalaruma manorin sira tama 

sira sai ba liur, manorin ruma tama esplika sira baruk hodi sai ba li’ur, oras tama sira 

sai fali ba li’ur.  

 

3) Karik iha matéria ruma mak sira la gosta? 

R: Dalaruma, ami nia manorin sira ne’ebé hanorin matemátika tama ne’e sira baruk sira 

sai tiha, dalaruma mós sira goja fali manorin, ho nune’e manorin sira mós husik deit. 

 

4) Aleindematemátika, iha tan matéria seluk mak sira la gosta? 

R: Hau hatene mak matemátika deit 

 

5) Karik sira iha li’ur sira halo problema ruma? 

R: ida ne’e laiha 

 

6) Iha ga lae manorin balu mak sira la gosta? 

R: Iha manorin ida mak dalaruma estudante sira gosta problema ho nia, manorin mós la 

gosta ho sira tanba sira uja brinkus, no faru mós loke deit, la uja meias, uja farda 

kontra regras, ho nune’e mak manorin hirus, baku sira, no sira sai. 

 

Aneksu 7 

7) Wainhira kolega sira abandona atividade aprendizajen, sira ba iha ne’ebé no halo 

saida? 

R: Sira sai tur iha li’ur, iha eskola sorin-sorin, iha kantina, dalaruma bá tiha uma.  

 

8) Karik tanba situasaun no kondisaun iha eskola hanesan ambiente mak ladún di’ak 

mak halo sira abandona atividade aprendizajen? 

R: Laiha, tanba uluk seidauk covid ne’e mak sira hanesan ne’e, maibé agora lae. 

  

9) Kolega sira abandona atividade aprendizajen, beibeik hela deit ga dalaruma deit? 

R: Halo beibeik.  

 

10) Karik iha sujestaun ruma atu hato’o ba eskola relasiona ho problema ne’ebé ohin 

esplika? 

R: Husu ba manorin atu buka maneira oinsá atu halo kolega sira labele husik hela aula tan 

ona, fó sansaun ba sira hanesan hola sasan sira hatama ba eskola, ka haruka sira 

hatama osan hodi hola fali sasan hanesan ai-sar, balde, nst. 

  

11) Karik iha sujestaun ruma atu hato’o ba edukasaun? 

R: Husu ME atu hadi’ak ami nian eskola sai di’ak liután. 

Transkrisaun Entrevista 

A. Karaterizasaun pessoal entrevistadu 

 

Naran entrevistadu : J.M.  

Seksu   : Feto 

Idade   : 19 Anus 

Klasse   : 2
u
 Anu/CT 

Pozisaun   : Informante adisional 

Naran eskola  : ESG1 

Tipu eskola  : Públiku 

Lokalizasaun eskola : Vera Cruz  

Data entrevista  : 12-07-2021 

Lokal entrevista  : Eskola 

Durasaun entrevista : 14 minutus : 01 segundus  

 

B. Pergunta no resposta  

 

1. Karik ita bot koñese kolega sira ne’ebé baibain abandona atividade aprendizajen? 

R: Koñese, nain 8. 

2. Tuir ita bot nia hatene tanbasá mak kolega sira abandona atividade aprendizajen? 

R: Tanba matéria ne’ebé sira la gosta ne’e sira latuir ida, sira mai buka rame deit. 

 

3. Matéria saida? 

R: Inglés, Matemátika, Fízika. 

4.  Tanbasá? 

R: Balu tanba manorin hanorin ladi’ak mak sira la gosta 

5.  Ladi’ak oinsa? 

R: Inglés hakerek barak, esplika uitoan deit, la gosta Matemátika tanba kontazen mak 

barak. 

 

6. Wainhira kolega sira abandona atividade aprendizajen, sira ba iha ne’ebé no halo 

saida? 

R: Ba iha eskola kotuk, ba kolega nian uma.  

 

7. Karik tanba situasaun no kondisaun iha eskola hanesan ambiente mak ladún di’ak 

mak halo sira abandona atividade aprendizajen? 

R: Laresposta 

 

8. Haree ba eskola ne’e komunidade hela iha laran, karik sira barrulu ga lae? 

R: Labarik sira fa’an sasán ne’e mak barullu. 

9. Kolega sira abandona atividade aprendizajen, beibeik hela deit ga dalaruma deit? 

R: Tuir tempu no tuir matéria ne’ebé sira la gosta. 

 

10. Karik sira hetan sansaun ruma? 

R: Lae, manorin disiplina mak fó sansaun ba sira 

 

11. Sansaun saida mak manorin sira fó? 

R: To’o manorin nian oras, sira labele tama tuir matéria, to’o dala 3 manorin fó skor to 

ezame mak tuir deit. 

 

12. Relasiona ho problema sira ne’e, karik iha sujestaun ruma hakarak hato’o ba 

manorin sira? 

R: Esplika ho lian maka’as, hakerek uitoan esplika barak tanba Inglés difisil. 

 

13. Karik iha sujestaun ruma atu hato’o ba eskola relasiona ho problema ne’ebé ohin 

esplika? 

R: Laresposta 

 

14. Karik iha sujestaun ruma atu hato’o ba edukasaun? 

R: Fó atensaun ba manorin sira atu ne’e bainhira hato’o matéria bele hanorin ho didi’ak. 

Transkrisaun Entrevista 

A. Karaterizasaun pessoal entrevistadu 

Naran entrevistadu : F.N.  

Seksu   : Feto 

Idade   : 19 Anus 

Klasse   : 2
u
 Anu/CT 

Pozisaun   : Informante Prinsipal 

Naran eskola  : ESG1 

Tipu eskola  : Públiku 

Lokalizasaun eskola : Vera Cruz  

Data entrevista  : 12-07-2021 

Lokal entrevista  : Eskola 

Durasaun entrevista : 11 minutus : 34 segundus 

 

B. Pergunta no resposta  

 

1. Fó tok razaun tanbasá ita bot abandona atividade aprendizajen? 

R: Tanba ami nian aula ne’e estudante barak liu no halo lafoku, sala laran estudante 

hamutuk 80 bele mós menus. 

 

2. Ita bot hetan sansaun ruma husi parte eskola bainhira abandona atividade 

aprendizajen?  

R: Manorin uluk dehan bainhira husik hela aula to dala 3 hetan sansaun hasai husi eskola, 

bolu inan-aman  

 

3. Akontese ona ga seidauk estudante husik hela aula dala 3 sai husi eskola? 

R: Seidauk, regras tama ona, maibé seidauk realiza 

 

4. Iha ka lae kolega balu mak husik hela aula liuhosi dala 3? 

R: Iha, dala ruma liután  

 

5. Ita hatene ESG 4 Setemebru Iha populasaun mak hela iha laran, karik aula la’o 

hela sira mai barullu? 

R: Laiha, labarik sira mak oras rekreiu mai fa’an sasán 

 

6. Bazeia ba esperénsia, karik ita bot iha sujestaun ruma atu hato’o ba parte eskola? 

R: Hamenus uitoan ema iha aula laran, ne’epar bele aprende ho di’ak, hodi komprende, 

ema barak ne’e barullu halo ladún komprende. 

 

7. Bazeia ba esperénsia, karik ita bot iha sujestaun ruma atu hato’o ba parte 

ministériu edukasaun relasiona ho problema sira ne’ebé ita bot temi ona? 

R: Husu atu aumenta tan aula 

Transkrisaun Entrevista 

A. Karaterizasaun pessoal entrevistadu 

 

Naran entrevistadu : S.B.L.S.  

Seksu   : Mane 

Idade   : 18 Anus 

Klasse   : 3
u
 Anu/CSH 

Pozisaun   : Informante prinsipal 

Naran eskola  : ESG1 

Tipu eskola  : Públiku 

Lokalizasaun eskola : Vera Cruz  

Data entrevista  : 12-07-2021 

Lokal entrevista  : Rezidensia 

Durasaun entrevista : 3 minutus : 57 segundus  

 

B. Pergunta no resposta 

  

1) Fó tok razaun tanbasá ita bot abandona atividade aprendizajen? 

R: Razaun ne’e barak loos, dalaruma ba tarde tauk manorin la fó tama, nomós tauk manorin 

kastigu, balutan tama mós isin mak baruk, eskola mós meudia tan, tama mós vontade 

laiha atu aprende. 

  

2) Baruk tanbasá? 

R: Baruk tanba dalaruma husi manorin nian hanorin mak halo isin baruk, halo tur iha sala 

laran mós vontade laiha, manorin fó esplikasaun balun deit, ne’e mak halo tur iha sala 

laran matan dukur di’ak liu sai tiha deit. 

 

3) Manorin hotu-hotu ka balu deit? 

R: Balu deit 

 

4) Ezemplu manorin hanorin matéria saida? 

R: Matéria Inglés, tanba fotokopia mak barak liu, ladún halo esplikasaun. 

  

5) Sente oinsá? 

R: ladi’ak, tanba fotokopi deit. 

 

6) Ita bot hetan sansaun ruma husi parte eskola bainhira abandona atividade 

aprendizajen?  

R: La fó ida, sira tau falta deit. 

 

  



FUNDAÇÃO CRISTAL 
INSTITUTO SUPERIOR CRISTAL 

“ACREDITADO” 
Estrada de Balide Dili Timor Leste 

N
o
. de contacto : +67077384778 / 77239501 

Email: sebastiaocristal@yahoo.com / santosagostinho@yahoo.com  

7) Se nune’e sente oinsa? 

R: sente di’ak hela 

 

8) Tanbasá? 

R: Tanba sira la fó sansaun ruma no tanba sira la husu tanbasá mak ami husik hela aula. 

 

9) Bazeia ba esperénsia, karik ita bot iha sujestaun ruma atu hato’o ba parte eskola? 

R: Fó kastigu ruma, fó karta xamada ba inan-aman atu loron seluk labele halo tan.  

 

10) Bazeia ba esperénsia, karik ita bot iha sujestaun ruma atu hato’o ba parte ministériu 

edukasaun relasiona ho problema sira ne’ebé ita bot temi ona? 

R: Husu ba ME, atu fó hanoin ba manorin sira karik hanorin labele fotokopia deit, tanba 

estudante balu nian inan-aman osan lato’o hodi fotokopia hela deit, manorin tenke troka 

fali métodu hanesan hekerek mak depois halo esplikasaun, tanba fotokopia depois la 

esplika mós hanesan deit gasta osan deit no estudante la kompriende tan buat ida.  

Transkrisaun Entrevista 

 

A. Karaterizasaun pessoal entrevistadu 

 

Naran entrevistadu : S.A.S.C. 

Seksu   : Mane 

Pozisaun   : Diretór eskola 

Estatutu   : FP. Permanente 

Naran eskola  : ESG1 

Tipu eskola  : Públiku 

Lokalizasaun eskola : Vera Cruz  

Data entrevista  : 13-07-2021 

Lokal entrevista  : Eskola 

Durasaun entrevista : 21 minutus : 30 segundus  

 

B. Pergunta no resposta  

 

1) Oinsa manorin nian hanoin Kona-ba estudante sira ne’ebé abandona atividade 

aprendizajen? 

R: Tanba, estudante falta konsensia ba sira nian-an rasik, no dalaruma iha uma inan-aman 

ladún preokupa ho labarik sira. 

  

2) Sansaun saida mak parte eskola aplika ba estudante sira ne’ebé abandona atividade 

aprendizajen? 

R: Fó karta xamada ba inan-aman, no halo deklarasaun karik kontinua sei entrega karta 

transferensia. 

   

3) Tuir informasaun husi estudante sira, katak sira abandona atividade aprendizajen 

tanba sala ida iha estudante ne’ebé barak nune’e halo barullu, iha matéria balun 

mak sira la gosta hanesan Inglés no Matemátika, no iha mós métodu husi manorin 

sira mak ladi’ak, oinsá ho diretór nian hanoin kona-ba asuntu refere? 

R: Tuir loos ne’e ho problema ne’ebé ohin sira temi, ne’e lasai sasukat ida katak ida 

ladi’ak ba sira-nia an, sira rasik mak tenke kontrolu sira-nia an, karik mak dehan 

estudante barak ne’e normal bastante sira tenke haree ba sira-nia an dehan ema hotu-

hotu hakarak eskola, agora eskola ne’e mós hanesan eskola públiku karik mak 

estudante barak sira mak tenke kontrola sirania an.  

Depois segundu, barullu ne’e buat ida karik dehan sira ho sira duni mak halo barullu 

iha turma laran, no karik sira mak kontrola malu, sira fó fiar ba xefe turma nian, ka 

sira nian xefe seguransa iha turma laran, hau fiar katak buat hotu sei la’o di’ak.  

Kona-ba manorin ne’ebé mak sira dehan la gosta ho nian matéria, ida ne’e la sai 

problema, karik mak sira sente ida ne’e problema karik, sira bele hato’o ba iha parte 

kurríkulu, maka hanesan adjuntu, ka diretór, atu bele rezolve. La’os atu dehan ho 

problema ne’ebé maka sira hasoru ona entaun sira atu foti asaun tuir sita nian gostu.  

Depois iha terseiru maka, eskola nafatin halo kontrolu ba estudante no manorin sira, 

la dehan regras eskola nia ba deit estudante, maibé ba mós manorin sira ne’ebé mak la 

tama hanorin eskola fó xamada no taka naran iha kuadru, ba iha manorin nian falta ka 

husik hela oras, seidauk to’o atu oras ne’e troka, ne’ebé labarik sira mak tenke iha 

konsensia, labarik sira mak tenke halo kontrolu ba sira-nia an no eskola nafatin atu 

atende estudante sira ne’ebé mak iha prosesu aprendizajen nian laran sira iha 

problema, tantu problema entre estudante, no mós problema hasoru eskola sira. 

 

4) Estudante sira mós dehan katak, iha matéria Inglés ne’e fotokopia mak barak, 

ladún halo esplikasaun, oinsá diretór nian haree kona-ba ida-ne’e? 

R: Ko’alia kona-ba disiplina Inglés iha ne’e haruka labarik sira hakerek mak barak liu, 

ne’e filafali ba estudante sira, sira fó hanoin tiha ba manorin mak manorin la halo 

kazu ka sira mós akompaña tuir deit. Depois sira dehan ida ne’e sai poblema ba sira.  

Estudante iha direitu mak karik iha turma laran manorin ne’e halo buat ruma mak 

halo sira la kontente, sira iha direitu atu hato’o, bainbain tanba labarik sira mai atu 

amprende no labarik sira iha dereitu husu tanba sira lahatene no labarik sira iha 

direitu atu husu tanba labarik sira sente iha buat ruma mak obriga sira atu husu.  

Kona-ba manorin ne’ebé mak fó mak kopia deit, la fó esplikasaun ida ne’e ita bele 

haree dehan iha durante ne’e hau rasik seidauk simu informasaun kona ba ida-ne’e, 

karik sira fó informasaun mai hau ka adjuntu mak ami la halo kazu ho problema sira 

ne’e ami tun direita ba rezolve ka bolu tok manorin ne’e atu muda tok nian hahalok 

ne’ebé mak fó hela deit matéria ba estudante sira depois la fó esplikasaun, ami iha 

maneira oioin atu xama atensaun ba manorin refere, no fó hanoin di’ak balu atu 

manorin refere atu aplika iha turma laran. 

 

5) Ami mós hetan informasaun husi estudante katak, karik mak sira falta liu dala tolu 

mak sei hasai husi eskola, no ami mós husu regra refere akontese ona ka seidauk no 

sira dehan seidauk akontese, no estudante dehan ne’e hanesan ameasa deit, no latau 

iha pratika. Oinsá kona-ba ida-ne’e? 

R: Iha ne’e ami-nia regras ne’e forti, tanba liuhosi regras ne’e maka oinsá atu bele 

kontrola labarik sira iha prosesu aprendizajen ne’e bele la’o ho di’ak.  

Ba labarik sira ne’ebé mak dehan falta, primeiru bolu estudante ne’e direta, manorin 

da turma, resposabilidade da turma, no depois bolu inan-aman mai hodi halo 

deklarasaun no karik liuhosi ne’e fó sai duni. No estudante barak ona mak ami halo 

tiha transferensia, tanba labarik sira falta ne’e ita bele dehan, mak karik eskola ne’e 

mak lafó sansaun ruma mak ema bele dehan eskola ne’e hanesan buat ida karik laiha 

kualidade, entaun liuhosi regra oan sira hanesan ne’e maka bele, maske estudante 

barak maibé buat hotu la’o ho disiplina.   

 

6) Kona-ba karta xamada ne’e, karik durante ne’e hetan ona resposta pozitivu husi 

parte enkaregadu sira?  

R: Sim, ida ne’e sempre akontese, ne’e parte kurríkulu mak rezolve, depois iha problema 

ruma iha ne’ebá mak presiza envolve ha’u iha laran mak ha’u ba atu bele ajuda haree, 

maibé karik dehan adjuntu mak rezolve, mak fó deit karta transferensia ba 

responsabilidade da turma asina ha’u asina, depois haruka labarik muda.  

Aleinde ne’e mós la fó deit ba labarik ho nian inan-aman, maibé parte eskola mós sei 

hasai lia menon dehan ne’e hanesan maneira ida muda labarik nian hahalok, semak 

hatene keta labarik ne’e iha ne’e la konek ho ambiente iha eskola ne’e karik no ami 

nu’udar edukadór ami mós labele haree problema hanesan ne’e ami nonok deit, ita 

tenke foti asaun atu muda labarik ne’e no nian hahalok, diak ida nia bá fali ambiente 

foun nia bele muda nian hahalok ne’e sai diak liu ida antes nia iha ne’e. 

 

7) Ohin iha estudante balun maka kestiona kona-ba frekuensia estudante ne’ebé to’o 

80 iha kada turma, relasiona ho problema ne’e diretór iha hanoin ruma atu hato’o 

ba parte ME?  

R: Kona-ba total estudante foun ne’e sai hanesan problema ida, problema ba eskola, no 

problema ba ME. 

Maibé total estudante ne’ebé mak barak iha turma laran ne’e tanba bazeia ba 

situasaun ne’ebé mak akontese, tanba laiha mós regra ida husi ME mai eskola atu 

dehan kada turma ida atu simu estudante ho montante hanesan ne’e.  

Agora ami nu’udar funsiunáriu mai atu servi, ne’ebé, karik mak dehan tur fatin mak 

laiha ona ne’e mak ami dehan ne’e labele ona, maibé durante tur fatin sei iha entaun 

ami atende bele to’o 80 no 80 liu no ami haree ba tur fatin deit.  

Tanba ida mak eskola ne’e hanesan eskola públiku, eskola povu nian, depois ami mós 

hanesan ema edukadór karik ami la atende labarik ne’e ita atu haruka bá ne’ebé, karik 

nia atu bá fali eskola privada mós tenke iha osan, entaun hakarak ga lakohi ami 

atende. Iha ministru foin daudaun vizita mai iha ne’e, ha’u fó hela liafuan ne’e ba 

ministru, ha’u dehan eskola ne’e estudante barak loos até ema hotu haree, agora oinsá 

mós ha’u dehan nafatin manorin sira iha ne’e mesak ema formadu hotu deit, ne’ebé 

ami fiar katak labarik sira ne’ebé mak atu mai eskola iha ne’e labele ona mak ami 

dehan la bele, maibé bainhira sei bele, ami tenke atende tanba labarik sira ne’e 

hanesan jerasaun foun ba nasaun ne’e. 

Labarik sira ne’e mak aban bainrua atu troka ita sira ne’e nian fatin, se agora mak ita 

laforma ona sira atu sai matenek ba futuru, entaun bainhira tan, ne’ebé lasignifika mai 

ne’e ami raut deit lae, ami mós haree situasaun, karik bele entaun bele se labele 

entaun labele, ne’ebé ha’u husu ba ministru karik bele fó deit mak despasu ida mai 

eskola hakarak turma ida estudante hira ha’u prontu atu aplika, maibé bainhira lae 

ha’u labele fó limitasaun, tanba eskola ne’e la’os eskola ha’u-nia, la’os eskola 

privadu, labele tan deit problema ida lasimu estudante sira ne’e ha’u hetan mal trata, 

hetan ameasa tan, liuliu iha relasaun ho ha’u-nia vida. Maibé depasu ne’e mak mai, 

ha’u kria enkontru ho inan-aman sira, taka iha kuadru, ne’ebé ita hotu sei sama rai 

metin, hau hateten hanesan ne’e ba ministru. 

 

8) Karik iha hanoin atu sujere ba ME hodi aumenta sala de aula? 

R: Bainhira ami la’o halimar iha eskola ne’e, ha’u hato’o ba ministru no DG katak eskola 

públiku ensinu sekundáriu jerál mak iha estudante barak loos, agora eskola TEKVOK 

sira ne’e estudante sira la bá iha ne’ebá.  

Agora, duké edifisu eskola boot maibé estudante laiha buka dalan oinsá atu bele fahe 

labarik sira ne’e ba iha ne’ebá. Ida mak ha’u dehan presija halo sosializasaun kona-ba 

vantajen husi aban bain rua akaba iha eskola TEKVOK ne’e mak saida, atu labarik 

sira bele komprende, lae labarik sira la hatene, depois hatete atu labele labarik sira 

mai iha eskola, hakarak eskola iha eskola sekundária, maibé eskola dehan labele 

simu, maibé labarik sira hakarak mai nafatin, entaun ita halimar ho valor deit, valor 

ne’ebé mak 40 sae ba leten ita bele dehan labarik ne’e iha direitu para mai eskola iha 

ESG, labarik sira ne’ebe mak ho valor 39 mai kraik ba hotu eskola TEKVOK, ne’epar 

bele dehan la’os ESG mak lakohi simu, maibé sira-nia valor mak haruka duni sira ba 

iha ne’ebá bazeia ba kapasidade ne’ebé mak sira valor hatudu ona, se hanesan ne’e 

ha’u sente eskola TEKVOK estudante mós sei barak.  

To’o agora daudaun ha’u husu informasaun iha eskola TEKVOK Becora uluk eis 

SMEA, iha ne’ebá estudante 80 deit, maibé edifisiu ne’e boot lahalimar, depois 

eskola ida sorin mai 28 Novembru ida ne’e uluk ESG mak muda tiha ba TEKVOK 

iha ne’ebá mós estudante naton, importante mak ne’e governu hanoin tok sira ne’e 

hotu, depois haree manorin sira ne’ebé atu ba hanorin iha TEKVOK haruka sira ba 

tuir formasaun espesial duni ba siénsia ida TEKVOK nian, depois intrumentu ka 

sasán sira presiza iha eskola ne’e tenke kompletu atu ita haree ba dehan di’ak, selae 

mak hanesan ne’e deit ona. 

 

9) Karik halo ona informasaun eskrita ba DG ka ME? 

R: Ida ne’e ha’u foin mak planu, karik atu simu fali estudante iha tinan ida ne’e, mak sei 

halo duni karta ba atu haree tok, nai ulun sira iha leten ne’e responde fali oinsá. Tanba 

eskola tinan-tinan hasoru problema kona-ba montante estudante barak. Depois ida-

ne’e ita bele dehan eskola ne’e iha sentral ne’e pretense ba iha zona Vera Cruz, maibé 

labarik sira iha zona Cristo Rei, Dom Aleixo nian, iha ne’eba mós eskola iha maibé 

sira hakarak mai hotu iha ne’e, ida ne’e mak sai problema boot ida.  

Iha área ne’e deit ita atende ba labele ona, sira seluk mai tan, agora sira seluk mai 

mós ami dehan labele mós sira nafatin mai, ida ne’e direitu sira nian.  

Tanba ne’e mak presiza halo duni regra ida ne’ebé mak forte bazeia ba lei ruma, 

labele ita tur mak fó deit despasu ka sirkular ruma, maibé pelu menus bazeia tok ba 

lei ruma hodi forte, selae lei laiha araska iha ne’e. 

  

10) Eskola ne’e mós komunidade ne’ebé hela iha laran, problema ne’e eskola hato’o 

ona ba parte ministériu? 

R: Problema ne’e hato’o kuaze dalabarak ona, até ohin jornalista mai hau mak telefone 

rasik hodi husu kona-ba komunidade ne’ebé hela iha área eskola ho balu mós hela iha 

turma laran, ne’e mak hato’o ona ba leten, maibé iha parte ME dehan problema 

hanesan ne’e la’os ME mak atu rezolve mesak, presiza mós kopera ho Terras no 

Propriedade, autoridade munisípiu, husi solidaridade, suku, ne’e maka sei tur 

hamutuk para bele foti solusaun. 


